
“O kayong mga naniwala, matakot kayo kay Allah nang tunay na pagkatakot,
at huwag kayong mamatay maliban na kayo ay mga Muslim.” (Alo ‘imran: 102)

Mga kapatid sa pananampalatayang Islam, papuri at pasasalamat kay Allah
dahil ginabayan niya tayo sa Islam. Ito ay napakalaking biyaya na nakilala natin
Siya ngunit hindi ito madali. Susubukan tayo ni Allah at dito makikita kung gaano
tayo mananatili sa Kanya. Ang pinakamahirap at pinakmasamang uri ng pagtitis ay
ang pag-iwas kay Allah. Bakit? Tayo, bilang mga Muslim ay kaya ba nating iwasan
si Allah pagkatapos Niya tayong gabayan? Kung hindi, — Alhamdulillah! Ngunit
kung Oo, — Kasawian sa atin!

May isang lalaki ang nagtanong sa nag-ngangalang si Shilbi, “Anong uri ng
pagtitis ang pinakamahirap?” Sagot ni Shilbi, “Pagtitis sa pamamagitan ng
paghingi ng tulong kay Allah.” Sabi ng lalaki, “Hindi.” Sagot ni Shilbi, “Kung gayon,
ang pagtitiis para sa kapakanan ni Allah.” Sabi ng lalaki, “Hindi.” Sumagot muli si
Shilbi, “Pagtitis sa paghahanap para sa kasiyahan ni Allah.” Sagot muli ng lalaki
ay, “Hindi.” Kaya nagtanong na si Shilbi, “Ano iyon?” Sumagot ang lalaki, “Pagftitiis
sa pag-iwas kay Allah.” At si Shilbi ay napasigaw na parang muntik na siyang
mamatay.



Subhanallah mga kapatid! Nakakapanlumo ang kahihinatnan ng isang tao
kung iiwas siya kay Allah, — ang kasawian para sa kanya. Huwag nating isipin na
malayo sa atin si Allah, bagkus tayo mismo ang lumalayo kay Allah dahil sa
pagsuway sa Kanya kaya dapat na lagi tayong magbalik loob sa Kanya. Ano nga
ba ang dahilan kung bakit tayo narito sa mundong ito? Bakit tayo nilikha ni Allah?

Sinabi ni Allah:

“At hindi Ko nilikha ang mga Jinn at sangkatauhan maliban sa pagsamba sa
Akin.” (Adh-Dhariyat : 56)

Ito ang patunay na sinabi ni Allah na nilikha tayo upang sambahin Siya.
Kaya't huwag nating hayaan ang ating sarili na iwasan ang ating Tagapaglikha,
bagkus ay humingi tayo ng tulong na lagi tayong gabayan upang magampanan
natin ang pagsamba sa Kanya.

Mga kapatid, ano ang nagiging epekto ng pagsamba natin kay Allah? Hindi
ba’'t nakukuntento tayo sa buhay at nagkakaroon tayo ng kapayapaan? lyan ang
biyaya sa atin ni Allah. Kung baga’y nagiging “okay” sa atin ang lahat-lahat, kapag
hindi natin iniwasan si Allah. Mas iwasan natin ang pagkakaroon ng interes sa
Mundong ito. Iwasan natin ang mga makamundong bagay na walang kabuluhan o
kabutihan sa atin. Huwag tayong mahumaling sa mga mamahaling gamit o bagay
na hindi naman kailangan. Marapat na mas pagtuunan natin ng pansin ang mga
bagay na paghahatid sa atin sa Paraiso sa kabilang-buhay.

Mga kapatid, kung may masamang uri ng pagtitis, mayroon din namang
mabuting pagtitiis:

e Ang pagtitiis sa kapakanan ni Allah, at

e Ang pagtitiis sa tulong ni Allah
Ito ang dalawang uri ng mabuting pagftitiis.

Sinabi ni Allah:

https://surahquran.com/52.html

“Ngayon, hintayin mo nang may pagtitiis ang utos ni Allah. Tunay, ikaw ay
nasa Aming mga Mata.” (At-Tur :48)

Siya rin ay nagsabi:

“At maging mapagtiis sapagkat ang inyong pagtitiis ay kay Allah lamang.”
(An-Nahl : 127)

Kaya't kailangan nating magtiis, dahil ang pagtitiis natin ay galling kay Allah.
Hindi natin makakamit ang pagtitiis kung wala ang tulong ni Allah.

Subhanallah mga kapatid! Tingnan natin kung gaano kabuti ni Allah sa atin.
Kahit gumagawa tayo ng kamalian, may biyaya pa rin tayong natatanggap. Allahu
Akbar! Kaya't ugaliin natin ang magsumamo o humingi ng tawad kay Allah dahil
Siya ay Mapagpatawad. Ngunit, iba pa rin ang biyaya na natatamo ng mga
mananampalataya. Kaya, upang makamit natin ang pagpapala ni Allah ay
gumawa tayo ng mga gawaing kanais-nais sa Kanya alinsunod sa Sunnah ng
Propeta (sallallahu ‘alayhi wa sallam), hindi iyong kung kailan lang natin gusto ay
saka lang natin gagawin. Gagawin natin ito mga mahal na kapatid upang mahalin
tayo ni Allah.

Katotohanang tayo pa ay nasa mundong ito, kaya’t asahan natin na marami

pang pagsubok at problema na dadaanan pa natin. Manalig lang tayo kay Allah at
magtiwala sa Kanya, sapagkat Siya ay nagsabi:

“Tunay na si Allah ay kasama ng mga matiisin.” (Al-Bagarah 2:153)

Minamahal at kasama ni Allah ang mga matiisin. Kaya’'t mga kapatid sa
pananampalatayang Islam, hilingin natin kay Allah na pagkalooban tayo ng
pagtitiis. Hindi natin ito magagawa kung wala ang tulong ni Allah. Panatilihin natin
ang kuneksyon kay Allah sa pamamagitan ng mga pag-alaala sa Kanya,
pagsunod sa Kanyang mga ipinag-uutos at pag-iwas sa Kanyang mga
ipinagbabawal.

